
REPUBLIKA E SHQIPËRISË 

GJYKATA E LARTË

KOLEGJI ADMINISTRATIV

Nr. 31003-00588-00- 2019 i Regj. Themeltar 

Nr. 00 - 2019- 178 i Vendimit

VENDIM

NË EMËR TË REPUBLIKËS
Kolegji Administrativ i Gjykatës së Lartë, i përbërë nga:

Xhezair Zaganjori
Kryesues

Ardian Dvorani
Anëtar

Edmond Islamaj
Anëtar

në Tiranë, sot më datë 28.03.2019, mori në shqyrtim në dhomë këshillimi, çështjen me që i përket:

PADITËS: 
BASHKIA SHKODËR.
I PADITUR: 
PETRIT NDREKA.
PERSON I TRETË:
KONTROLLI I LARTË I SHTETIT.
OBJEKTI:
Shpërblim dëmi.

BAZA LIGJORE: 
Neni 32, 154 i Kodit të Procedurës Civile; neni 640 e vijues i Kodit Civil; Ligji nr. 139/2015 “Për vetëqeverisjen vendore”; Ligji nr. 115/2014 “Për ndarjen administrativo – territoriale të njësive të qeverisjes vendore në Republikën e Shqipërisë”; Ligji nr. 154/2014 “Për organizimin dhe funksionimin e Kontrollit të Lartë të Shtetit”; Ligji nr. 9920, datë 19.05.2008 “Për procedurat tatimore në Republikën e Shqipërisë”, i ndryshuar; Ligji nr. 9632, datë 30.10.2006 “Për taksat vendore”, i ndryshuar; VKM nr. 321, datë 28.05.2014 “Për sigurinë në det, plazhe, në ujërat e brendshme në thellësi të territorit dhe gjatë ushtrimit të sporteve ujore”, i ndryshuar; VKM nr. 2, datë 08.04.214 “Për miratimin e taksave dhe tarifave për Komunën Velipojë për vitin 2014”.


Gjykata e Rrethit Gjyqësor Shkodër, me vendimin nr. 831 (2662), datë 22.06.2017, ka vendosur:

Konstatimin e moskompetencës lëndore të Gjykatës së Shkallës së Parë Shkodër për shqyrtimin e çështjes civile me Nr. 1249 Akti dhe dërgimin e akteve Gjykatës së Shkallës së Parë Administrative Shkodër.


Gjykata Administrative e Shkallës së Parë Shkodër, me e datës 18.02.2019, në çështjen me Nr. 227/449/1588 (31146-00726-83-2017) Regjistri Themeltar, datë 05.09.2017 regjistrimi, ka vendosur:

T’i parashtrojë Gjykatës së Lartë për zgjidhje, mosmarrëveshjen e kompetencës lëndore ndërmjet Gjykatës Administrative të Shkallës së Parë Shkodër dhe Gjykatës së Rrethit Gjyqësor Shkodër, në lidhje me çështjen gjyqësore Nr. 227/449/1588 (31146-00726-83-2017) Regjistri Themeltar, me paditës; Bashkia Shkodër, i paditur: Petrit Ndreka, person i tretë: Kontrolli i Lartë i Shtetit, palë e interesuar: Avokatura e Shtetit Shkodër, me objekt padie: Shpërblim dëmi. 
KOLEGJI ADMINISTRATIV I GJYKATËS SË LARTË


Pasi dëgjoi relatimin e gjyqtarit Xhezair Zaganjori dhe si e shqyrtoi çështjen në tërësi, në dhomë këshillimi, pa pjesëmarrjen e palëve;
V Ë R E N


Në zbatim të ligjit nr. 115/2014 “Për ndarjen administrativo – territoriale të njësive të qeverisjes vendore në Republikën e Shqipërisë”, me shkrirjen e komunave dhe bashkimin e tyre me Bashkinë Shkodër, të gjitha të drejtat dhe detyrimet e ish komunave i janë sukseduar Bashkisë Shkodër.


Gjatë kontrollit të ushtruar në Komunën Velipojë nga ana e Kontrollit të Lartë të Shtetit për periudhën 2013 – 2015 janë konstatuar parregullsi sa i përket arkëtimit të taksave dhe tarifave vendore të miratuara me vendim të Këshillit të Komunës Velipojë nr. 2, datë 08.04.2014, “Për miratimin e taksave dhe tarifave për Komunën Velipojë për vitin 2014”.


Bazuar në gjetjet e Kontrollit të Lartë të Shtetit pala paditëse pretendon për një dëm të shkaktuar nga pala e paditur në shumën 99.000 lekë, si të ardhura të munguara, që mund të siguronin të mira publike në shërbim të të gjithë banorëve të Bashkisë Shkodër. Prandaj, në lidhje me këtë vlerë monetare paditësi kërkon shpërblim të dëmit pasuror, i shprehur në formën e fitimit të munguar.

Gjykata e Rrethit Gjyqësor Shkodër, me vendimin nr. 831 (2662), datë 22.06.2017, ka vendosur: “Konstatimin e moskompetencës lëndore të Gjykatës së Shkallës së Parë Shkodër për shqyrtimin e çështjes civile me Nr. 1249 Akti dhe dërgimin e akteve Gjykatës së Shkallës së Parë Administrative Shkodër.”.


Në marrjen e këtij vendimi kjo gjykatë ka arsyetuar se çështja është e natyrës administrative pasi mosmarrëveshja ka për objekt shpërblimin e dëmit të kërkuar nga një organ i administratës publike, sipas ligjit të posaçëm. Një kompetencë e tillë për gjykatat administrative parashikohet në nenin 7, shkronja “f”, e ligjit nr. 49/2012.


Gjykata Administrative e Shkallës së Parë Shkodër, me e datës 18.02.2019, në çështjen me Nr. 227/449/1588 (31146-00726-83-2017) Regjistri Themeltar, datë 05.09.2017 regjistrimi, ka vendosur: “T’i parashtrojë Gjykatës së Lartë për zgjidhje, mosmarrëveshjen e kompetencës lëndore ndërmjet Gjykatës Administrative të Shkallës së Parë Shkodër dhe Gjykatës së Rrethit Gjyqësor Shkodër, në lidhje me çështjen gjyqësore Nr. 227/449/1588 (31146-00726-83-2017) Regjistri Themeltar, me paditës; Bashkia Shkodër, i paditur: Petrit Ndreka, person i tretë: Kontrolli i Lartë i Shtetit, palë e interesuar: Avokatura e Shtetit Shkodër, me objekt padie: Shpërblim dëmi.”. 

Në marrjen e këtij vendimi kjo gjykatë ka arsyetuar se çështja është e natyrës civile pasi kërkimi i objektit të padisë është shpërblimi i dëmit jashtëkontraktor pasuror, në formën e fitimit të munguar, i cili gjen rregullim në dispozitat e Kodit Civil.

Vlerësimi i Kolegjit Administrativ të Gjykatës së Lartë
Kolegji Administrativ i Gjykatës së Lartë vlerëson se vendimi nr. 831 (2662), datë 22.06.2017, i Gjykatës së Rrethit Gjyqësor Shkodër, është marrë në kundërshtim me dispozitat procedurale që rregullojnë kompetencën lëndore të gjykatave dhe, si pasojë, ky vendim do të prishet dhe çështja do të dërgohet për vazhdimin e gjykimit pranë kësaj gjykate me të njëjtin trup gjykues.


Ky Kolegj thekson se kompetenca lëndore përbën një nga parakushtet procedurale me qëllim që gjykata të marrë në shqyrtim themelin e pretendimeve dhe të prapësimeve të palëve. Mungesa e kompetencës lëndore për një forum gjyqësor bën që çdo veprimtari procedurale e kryer prej tij të konsiderohet nul. Shkelja e dispozitave që normojnë këtë lloj kompetence është e tillë që nuk mund të anashkalohet nga gjykata e shkallës së parë që shqyrton çështjen dhe as të vleftësohet nga shkallët më të larta të pushtetit gjyqësor, edhe sikur çështja të jetë zgjidhur drejt (shih vendimin nr. 917, datë 11.05.2017, të Kolegjit Administrativ të Gjykatës së Lartë).

Referuar fakteve të çështjes në shqyrtim konstatohet se pala paditëse, Bashkia Shkodër, në bazë të rekomandimeve të lëna nga Kontrolli i Lartë i Shtetit, si pasojë e shkeljeve të konstatuara prej tij në kontrollin e ushtruar pranë Komunës Velipojë (të drejtat dhe detyrimet e së cilës si person juridik i kanë kaluar Bashkisë Shkodër, në bazë të organizimit të ri territorial të Republikës së Shqipërisë), ka ngritur një padi për shpërblim dëmi jashtëkontraktor ndaj shtetasit Petrit Ndreka. Kjo padi, si fakt të paligjshëm të shkakut të saj ligjor, ka mospagimin e një pjese të taksave vendore nga ana e palës së paditur.


Një padi e tillë, si rregull, është e natyrës civile. Regjimi i saj juridik sanksionohet në dispozitat e Kodit Civil (neni 608 e vijues). Megjithatë ligjvënësi ka parashikuar që, edhe pse kjo padi synon të mbrojë një marrëdhënie juridike private, në raste përjashtimore, ajo të marrë karakter publik. Një kualifikim i tillë i kësaj padie bën që shqyrtimi i saj të mos jetë më në kompetencë të gjykatave civile por të atyre administrative.


Në neni 17, paragrafi I, shkronja “f”, të Ligjit nr. 49/2012 “Për gjykatat administrative dhe gjykimin e mosmarrëveshjeve administrative”, parashikohet se padia në gjykatën administrative mund të ngrihet, ndër të tjera, për shpërblimin e dëmit jashtëkontraktor, sipas ligjit të posaçëm. Në këtë dispozitë, aktualisht, referimi është për ligjin nr. 8510, datë 15.7.1999, “Për përgjegjësinë jashtë-kontraktore të organeve të administratës shtetërore”. Në këto lloj situatash, kompetenca e gjykatave administrative është e kuptueshme, pasi referuar nenit 7 të Ligjit nr. 49/2012 “Për gjykatat administrative dhe gjykimin e mosmarrëveshjeve administrative”, gjykata administrative është kompetente, ndër të tjera, për mosmarrëveshjet që lindin nga aktet administrative individuale, të nxjerra gjatë ushtrimit të veprimtarisë administrative nga organi publik si dhe mosmarrëveshjet që lindin për shkak të ndërhyrjes së paligjshme ose të mosveprimit të organit publik (shih shkronjat “a” dhe “b” të nenit 7 të ligjit). Pra, dëmi jashtë-kontraktor i shkaktuar nga organi publik vjen si pasojë ose e një akti administrativ individual apo për shkak të ndërhyrjes së paligjshme ose të mosveprimit të organit publik (shih vendimin nr. 143, datë 30.01.2018, të Kolegjit Administrativ të Gjykatës së Lartë).


Në çështjen korrekte vërehet se padia nuk është ngritur si pasojë e aktit, veprimit apo mosveprimit të paligjshëm të organit publik, por si pasojë e mosveprimit të paligjshëm të një shtetasi, mospagimit të një pjese të taksave vendore nga ana e tij. Për të kualifikuar një çështje si administrative nuk mjafton që njëra prej palëve të jetë organ publik por duhet që edhe natyra e mosmarrëveshjes të jetë e karakterit publik, pra fakti i paligjshëm, si element i shkakut ligjor të padisë, të vijë si rrjedhojë e veprimtarisë së organit publik, çka nuk provohet të ekzistojë në çështjen në shqyrtim. 


Duke qenë se mosmarrëveshjet e natyrës administrative janë shteruese, pra ato përcaktohen në mënyrë taksative nga ligji, atëherë në kualifikimin e kompetencës së gjykatave administrative, të cilat janë ngarkuar nga ligjvënësi për shqyrtimin vetëm të këtyre çështjeve, nuk mund të bëhet interpretim i zgjeruar. Pra, gjykatat administrative do të jenë kompetente vetëm për çështjet për të cilat janë përcaktuar si kompetente nga ligji (neni 7 i ligjit që përcakton kompetencën lëndore të gjykatave administrative). I vetmi përjashtim në jurisprudencën e Gjykatës së Lartë është bërë për paditë e prejardhura nga një padi administrative, siç janë p.sh., padia për deklarimin e pavlefshmërisë së një titulli ekzekutiv, kur ky i fundit është një akt i një organi publik, ose padia për kundërshtimin e veprimeve përmbarimore, kur këto veprime vijnë si pasojë e ekzekutimit të një akti të organit publik.


Për çka u tha më sipër, mosmarrëveshja në shqyrtim është e natyrës civile dhe si rrjedhojë kompetenca nga pikëpamja lëndore do t’i përkasë Gjykatës së Rrethit Gjyqësor Shkodër.
PËR KËTO ARSYE

Kolegji Administrativ i Gjykatës së Lartë, bazuar në nenin 13, paragrafi VI, të Ligjit nr. 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”;

V E N D O S I

· Prishjen e vendimit nr. 831 (2662), datë 22.06.2017, të Gjykatës së Rrethit Gjyqësor Shkodër, dhe dërgimin e çështjes për vazhdimin e gjykimit pranë kësaj gjykate, me të njëjtin trup gjykues. 
· Një kopje e këtij vendimi t’i komunikohet Gjykatës së Rrethit Gjyqësor Shkodër, Gjykatës Administrative të Shkallës së Parë Shkodër, palës paditëse, Bashkia Shkodër, palës së paditur, Petrit Ndreka, si dhe personit të tretë, Kontrolli i Lartë i Shtetit.

Tiranë, më 28.03.2019

